
Ainara Santakiteria - SOS Arrazakeriako kidea 

«Etorkinek dituzten antzeko arazoak dituzte ijitoek» 

E. ELIZONDO- IRUÑEA 

Nafarroako SOS Arrazakeriako kide da Ainara Santakiteria. Liburuxkaren egileetako bat ere bada. Lanari buruz mintzo da. 

Nola sortu da lan hau egiteko asmoa? 

Azken boladan etorkinekin egin dugu lan batez ere, eta konturatu gara apur bat baztertuta genituela ijitoek helarazten zizkiguten kezkak. Horregatik hurbildu gara haiengana. 

Eta zer aurkitu duzue? 

Ezagutzen ez genuen gauza asko. Izan ere, oso gauza gutxi dakigu ijitoei buruz. Estereotipoetatik haratago ez dugu begiratzen. Ijitoen eta ijito ez direnen arteko harremana oso urria da. 
Oraindik ere bazterketari egin behar diote aurre. Zer-nolako arazoak dituzte? 

Oraindik ere arazo askori egin behar diete aurre. Eta, egia erran, etorkinek dituzten oso antzeko arazoak izaten dituzte ijitoek ere. Etxebizitza eta lana, horiek dira kezken gai nagusiak. Urratsak egin dira, baina, oraindik ere, traba asko gainditu behar dituzte ijitoek etxebizitza edota lanpostua lortu ahal izateko. Hezkuntzaren auzia hor dago, halaber. 

Zein da auzi hori? 

Ijitoei askotan leporatu zaie haien seme-alabak ez dituztela eskolara eramaten. Horretan gelditu gara. Baina auzia ez da batere sinplea. Izan ere, eskolara joaten direnean, haientzat arrotza den ereduarekin egiten dute topo ijitoek. Ijitoei buruz aipamen bakar bat ere egiten ez duen sistema aurkitzen dute. Ondorioz, ijitoek ez dute euren burua islatua ikusten baliatzen dituzten liburuetan. 

Liburuxkan toki nabarmena dute emakume ijitoek. Zergatik? 

Konturatu garelako ijitoen elkarteetan gehienak emakumeak direla. Elkarteen mugimendua oso handia da ijitoen artean, eta, hor, emakumeak dira gidari. Aldaketaren motore dira. Elkarteetan daude, unibertsitatean, bitartekari lana egiten. Ijitoen eta ijito ez direnen arteko zubi dira, askotan. 

Aldaketa aipatu duzu. 

Bai. Egungo egoera aldatzeko lan egiten dute ijitoek. Europan herri gisa onar ditzaten nahi dute. Bide berriak jorratzen hasi dira, lan arlo berriak, oso inportanteak, gainera. Haiek erabaki nahi dute beren etorkizuna. 

